
Aita ti mbi, 

A molengue ti mbi, 

Tabaski ayéké kota matanga mingui. 

A fa polélé kpéngo mbéto ti NZAPA so ABRAHAM ayéké na ni. A fa nga 

polélé mbéto ti NZAPA so a musulumi ti koli na ti  wali ayéké na ni na mbagué 

ti NZAPA. 

Mbi kangbi mawa na azo so kwé aséwa ti ala awara kwa na ya ti akpalé so ati na 

kodro ti é. Ala so, akoungba ti ala abouba wala ala so da NZAPA ti ala abouba 

mbi kangbi passi ti ala. 

Mbi gonda ala mingui ndali ti néngo téré ti ala na ya ti ayé ti ngangou so. Akpa 

mabé so ABRAHAM ayéké na ni na NZAPA. 

Zia si NZAPA ti ABRAHAM a kiri na ala ayé ti ala so kwé abouba. 

Ayéké na mawa mingui na bé si mbi ma téné ti gwengo ti amusulumi na kodro ti 

MACA. A téné, ti ngou so ala mou lapara  na mbéni kodro ndé mê na Bangui 

pépé. Ngbanga ti so, mingui ti amusulumi ayéké na Bangui pépé. Mbi fa na ala 

so ngouroungbia ti Béafrika ayéké sara kwé ti téné gwengo na MACA ti péko a 

tamboula ndjoni. Mbi téné INCH ALLAH, yé koué a yéké ga andé na légué ni. 

 

Aita ti mbi ti koli na wali, 

A molengue ti mbi, 

Mbi téné na ala, na légué ti sambéla nga na kangango bê fadé yékwé ayéké ga 

andé ndjoni. Mbéni mato a téné, na péko ti ngou NZAPA fadé la ayéké sou. 

So ti téné, ngoî ti lékéréngo kodro assi awé. Mbi téné na azo kwé, na a 

molengue ti kodro koue, Centrafrica ayéké gui oko, zo alingbi ti kangbi ni pépé. 

A ta mo yéké Chrétien, musulumi wala mo yéké wamabé pépé, é kwé é yéké gui 

oko. Alingbi é zia sioni bé nga na sioni sarango yé. 



E douti oko tonga na ti kozoni. E zia si azo a anda é pépé. 

Aita ti mbi ti koli na wali,  

A molengue ti mbi, 

Ala zia légué na amoléngué a gwé na da mbéti. Ala kiri na légué ti déngo bouzé. 

Ala zia légué na a séwa ti gwé na da nganga ti kaî kobéla ti ala si kodro a lingbi 

ti kiri na maîngo ti lo ti kozo ni. 

Zia NZAPA ti ABRAHAM, NZAPA ti Centrafrica, NZAPA ti a Wamabé kwé a 

kiri toufa ti lo na ndo ti Centrafrica. 

Mbi mou na ala singuila. 


